
 
 

Врз основа на член 47 став 1 точка 6 од Законот за Народната банка на Република 
Северна Македонија („Службен весник на Република Македонија“ бр. 158/10, 123/12,  
43/14, 153/15, 6/16 и 83/18 и „Службен весник на Република Северна Македонија“ бр. 
110/21) и член 16 став 1 точка 6 и член 17 став 3 од Законот за финансиска стабилност 
(„Службен весник на Република Северна Македонија“ бр. 173/22), Советот на Народната 
банка на Република Северна Македонија донесе 

 
 

ОДЛУКА 
за изменување и дополнување на Одлуката за макропрудентните 

инструменти за квалитетот на кредитната побарувачка од физичките лица 
 

(Службен весник на Република Северна Македонија“ бр. 193/23) 
 

 
1. Во Одлуката за макропрудентните инструменти за квалитетот на кредитната 

побарувачка од физичките лица („Службен весник на Република Северна Македонија“ 
бр. 2/23 и 96/23), во точката 2, по потточката 2.4 се додава нова потточка 2.4-а, којашто 
гласи: 

 
„2.4-а. Под „рефинансирање“ се подразбира воспоставувањето нова кредитна 

изложеност за затворање на кредитната изложеност кај банката или кај друга банка, со 
или без промена на договорните услови.“. 

 
Во потточката 2.5, по зборовите: „постоечката кредитна изложеност“ се додава 

запирка и зборовите: „вклучително и рефинансирањето,“, а зборот: „трансакциска“ се 
заменува со зборот: „платежната“.  

 
Потточката 2.7 се менува и гласи: 
 
„2.7. Под „станбен кредит“ се подразбира кредитната изложеност кон физичко 

лице којашто е наменета за купување/изградба на станбен објект, вклучително и 
кредитната изложеност кон физичко лице наменета за купување/изградба на станбен 
објект настаната со рефинансирање.“  

 
Во потточката 2.10, по зборовите: „сите продолжувања на рокот на достасување“ 

се додава запирка, а зборовите: „на тој кредит“ се заменуваат со зборовите: 
„вклучително и рефинансирањето“. 

 
2. Во точката 6, по ставот 3 се додава нов став 4, којшто гласи: 

  

  „Паричниот депозит од ставот 3 на оваа точка треба да ги исполнува следниве 
услови: 

- рокот за исплата на паричниот депозит е еднаков или подолг од рокот на 
достасување на кредитната изложеност назначен во договорот за кредит; 

- паричниот депозит може да се повлече само за делот од кредитната 
изложеност којшто е вратен; 

- постои соодветен документ (договор, изјава и слично) со кој се потврдува 
намената на депозитот како средство за обезбедување на кредитната 
изложеност; 

- паричниот депозит е определен како средство за обезбедување во договорот 
за кредит; 

- во случај на наплата преку обезбедувањето, банката е единствениот 
корисник на паричниот депозит; и 

- наплатата преку обезбедувањето да настане во услови кога клиентот не ги 
исполнува своите обврски коишто произлегуваат од договорот за кредитната 
изложеност.“. 

 
Ставот 4 станува став 5. 
 
3. Во точката 7 став 2 алинеја 1, зборот: „трансакциската“ се заменува со 

зборот: „платежната“.  
 
4. Во точката 17, по ставот 2 се додава нов став 3, којшто гласи:  
 

 „За потребите на точката 2 потточка 2.10 на оваа одлука, за кредитните 
изложености кон физички лица одобрени пред 1 јули 2023 година, кај кои е направена 
промена на договорните услови или рефинансирање по започнувањето на примената 
на оваа одлука, при утврдувањето на вкупниот рок на достасување не се зема предвид 
периодот којшто изминал заклучно со 30 јуни 2023 година.“ 
 

5. Оваа одлука влегува во сила осмиот ден од денот на објавувањето во 
„Службен весник на Република Северна Македонија“. 

 
 

 
 
 

О бр. 02-29724/4                                            Гувернер  
1 септември 2023 година                                            и претседавач  
Скопје                            на Советот на Народната банка 
                                                        на Република Северна Македонија 

        д-р Анита Ангеловска-Бежоска 
 
 
 
 
 
 
 
 
 
 
 
 
 
 
 
 


